
KOMISIONERI PËR MBROJTJEN NGA DISKRIMINIMI 
 
Nr. 130/10 prot.                           Tiranë, më  20. 10. 2025 

 

 

 

V E N D I M 

 

Nr. 240, datë  20. 10. 2025 

 

Komisioneri për Mbrojtjen nga Diskriminimi1, bazuar në ligjin nr. 10221, datë 04.02.2010 “Për 

Mbrojtjen nga Diskriminimi”, të ndryshuar,2 shqyrtoi ankesën nr. 170 Regj., datë 23.08.2024, e S. 

F.3, në të cilën pretendohet diskriminim për shkak të aftësisë së kufizuar4, nga Bashkia Korçë.  

Në përfundim të shqyrtimit të ankesës, Komisioneri, 

K O N S T A T O I: 

I. Parashtrimi i fakteve sipas subjektit ankues. 
 

Sipas shpjegimeve të dhëna në formularin e ankesës, subjekti ankues, në mes të tjerash informon se, 

më datë 15.08.2024, rreth orës 10:00, ai i shoqëruar nga bashkëshortja, janë paraqitur pranë 

sportelit të Kullës në qendër të qytetit të Korçës dhe kanë kërkuar të vizitojnë ambientet e saj. Nga 

ana e punonjëses së sportelit janë informuar se hyrja për të vizituar Kullën është me pagesë, në 

shumën 50 lekë të reja për person. Sakaq, ankuesi thekson se e ka informuar punonjësen e sportelit, 

se ai është i verbër dhe referuar legjislacionit në fuqi, ai dhe shoqëruesja e tij nuk duhet të paguajnë 

për të hyrë në institucionet kulturore.  

 

Gjithashtu, ankuesi pretendon se në momentin që i ka treguar librezën e verbërisë, punonjësja në 

fjalë i është drejtuar duke i thënë: “...se çdo që të hipësh atje ti, nuk sheh asgjë, le të ngjitet zonja”. 

Pavarësisht faktit që ka vënë në dijeni punonjësen e sportelit, ankuesi sqaron se për ta vizituar 

Kullën është detyruar të kryejë pagesën e biletave prej 100 lekësh për të dhe bashkëshorten. 

 

 
1 Në vijim do t’i referohemi me shkurtesën Komisioneri. 
2 Në vijim do t’i referohemi me shkurtesën LMD. 
3 President i Shoqatës Kombëtare “Shpresë për të Verbërit”. 
4 Referuar Librezës së Verbërisë nr. 25980, të lëshuar nga Shërbimi Social Shtetëror, ankuesi është i verbër Grupi i I-

të. 

Në cilësinë e provës ankuesi ka vënë në dispozicion të Komisionerit biletat me Nr. 021631 dhe 

021632.  

 

Në përfundim, S. F., kërkon nga Komisioneri për Mbrojtjen nga Diskriminimi, konstatimin e 

diskriminimit dhe marrjen masave për eliminimin e pasojave që vijnë nga kjo formë diskriminimi. 

 

II. Ndjekja e procedurës për shqyrtimin e ankesës nga Komisioneri. 
 

Komisioneri mori në shqyrtim ankesën bazuar në kompetencën e parashikuar nga neni 32, pika 1, 

shkronja “a”, të ligjit nr. 10221/2010 “Për Mbrojtjen nga Diskriminimi”, të ndryshuar, që i jep të 

drejtën për të shqyrtuar ankesat nga personat ose grupet e personave që pretendojnë se janë 

diskriminuar, sipas parashikimeve të këtij ligji. 

Bazuar në nenin 7, të ligjit 10221/2010 “Për Mbrojtjen nga Diskriminimi”, të ndryshuar, mbrojtja 

nga diskriminimi, garantohet ndaj çdo veprimi ose mosveprimi të autoriteteve publike ose 

personave fizikë a juridikë që marrin pjesë në jetën dhe sektorët publikë ose privatë, që krijojnë 

baza për mohimin e barazisë ndaj një personi apo grupi personash, ose që i ekspozon ata ndaj një 

trajtimi të padrejtë dhe jo të barabartë, kur ata ndodhen në rrethana të njëjta ose të ngjashme, në 

krahasim me persona të tjerë ose grupe personash. 

Pas analizimit paraprak të ankesës sipërcituar, u konstatua se nga pikëpamja formale, ajo i 

plotësonte kërkesat e parashikuara nga neni 33/3 të ligjit nr. 10221/2010 “Për Mbrojtjen nga 

Diskriminimi”, të ndryshuar. Në këto kushte, Komisioneri për Mbrojtjen nga Diskriminimi filloi 

procedurat përkatëse për shqyrtimin e saj. 

Në vijim, në zbatim të parashikimeve ligjore, të përcaktuara në nenet 32 dhe 33, të ligjit nr. 

10221/2010 “Për Mbrojtjen nga Diskriminimi”, të ndryshuar, Komisioneri për Mbrojtjen nga 

Diskriminimi ka shqyrtuar çështjen duke ndërmarrë hapat si më poshtë: 

 

1. Me shkresën Nr. 1181/1 prot., datë 04.09.2024, Komisioneri për Mbrojtjen nga Diskriminimi, 

ka njoftuar dhe kërkuar parashtrime nga Bashkia Korçë, lidhur me pretendimet e subjektit 

ankues, si dhe ka kërkuar dokumentacionin si më poshtë: 

 

- A ka parashikuar Bashkia Korçë lehtësira për personat me aftësi të kufizuara, sa i përket 

aksesimit të institucioneve kulturore? Nëse po, kopje të dokumentit ku janë parashikuar. 
 

Në përgjigje sa më sipërcituar, përmes shkresës5 nr. 8014/1 prot., datë 13.09.2024, Bashkia Korçë 

vuri në dispozicion informacionin e kërkuar, duke sqaruar ndër të tjera se: “...Në datën 11.09.2024, 

në zyrat e Ndërmarrjes së Shërbimeve Publike është zhvilluar një takim për të cilin është mbajtur 

procesverbali me Nr. 1103/1 prot., datë 11.09.2024, në të cilin jepen sqarimet e nevojshme nga 

punonjësja L. U., si dhe qëndrimi i saj në lidhje me këtë çështje. 

 

5 Protokolluar pranë Komisionerit me nr. 1181/2 prot., datë 16.09.2024. 

Theksojmë se, objekti “Kulla Panoramike”, është ndërtuar me Leje Zhvillimore Ndërtimi Nr. 

1 prot., datë 03.07.2014 “Rikonstruksion i sheshit të Teatrit, 1 dhe 8 kate, në sheshin e Teatrit me 

pronar Bashkia Korçë”, është Atraksion Turistik. Nga përmbajtja e lejes së sipërpërmendur 

rezulton se si mjet lehtësimi për personat me aftësi të kufizuara shërben ashensori.” 

 

Bashkëngjitur shkresës së sipërcituar Bashkia Korçë, vuri në dispozicion të Komisionerit, 

Procesverbalin nr. 1103/1 prot., datë 11.09.2024, në përmbajtje të të cilit citohet ndër të tjera se: 

“...Mbajtur sot në datën 11.09.2024, ora 10:30, zhvillohet në prezencë të Drejtorit të Qytetit me 

Urdhër Nr. 241 prot., datë 17.11.2023 për Delegim kompetence; Drejtorit të Njësive 

Administrative, M. H.; Përgjegjëses së Burimeve Njerëzore, M. G.; Përgjegjësit të Sektori të 

Eventeve dhe Dekoracioneve, D. Z. dhe punëtores znj. L. U., takim i cili zhvillohet për 

argumentimin dhe shprehjen e qëndrimit të punonjëses në lidhje me pretendimet e Komisionerit 

për Mbrojtjen nga Diskriminimi, të shprehura në shkresën “Njoftim dhe kërkesë për informacion”, 

me nr. 1181/1 prot., datë 04.09.2024. 

Punëtorja L. U....deklaroi se: Ditën në fjalë, pranë sportelit erdhi një zonjë dhe pyeti për 

çmimin e biletave, pasi punëtorja i ktheu përgjigje ajo u largua, zonja ishte bashkëshortja e 

ankuesit. Pas 3-4 minutash afërsisht, afrohet ankuesi i shoqëruar nga bashkëshortja dhe i paraqet 

një dokument punëtores duke kërkuar që në bazë të këtij dokumenti, ai dhe shoqëruesja e tij, nuk 

duhet të paguajnë për hyrjen në institucionet kulturore. Duke qenë se “Kulla Panoramike” 

klasifikohet si Atraksion Turistik dhe duke ndikuar nga lodhja dhe ngarkesa e punës, si dhe 

mungesa e hasjes me dokumente të këtij lloji, punëtorja nuk pranon që të pajisë qytetarët me bileta 

pa pagesë. Ajo vazhdon duke thënë se u konfuzua dhe nuk kishte kohë për të verifikuar situatën me 

përgjegjësin e sektorit të saj. Qytetarët paguan biletën dhe vazhduan me vizitën e kullës. 

Përsa i përket pretendimit për diskriminim, ajo mohon fjalët e pretenduara të cilat janë cituar 

si të sajat..në shkresë. 

Gjithashtu, znj. L. U. deklaron se, në asnjë moment nuk ka përdorur fjalët diskriminuese dhe i 

vetmi moment që është shprehur me vizitën e kullës, moment i cili mund të jetë keqkuptuar ose 

keqinterpretuar nga ankuesi, është shprehur se: “Nuk kam patur raste të njëjta që personat me 

aftësi të kufizuar të kenë hipur në kullë” dhe kjo fjali i referohet vetëm faktit që nuk mund t’i lejonte 

të vizitonin kullën pa paguar biletat. 

Ajo vazhdon duke pohuar se, ka ndjekur procedurën e rregullt që ndjek me të gjithë qytetarët 

të cilët janë të interesuar për të vizituar kullën dhe në asnjë moment nuk ka treguar tendencë apo 

t’i ketë imponuar ata për të mos vizituar kullën. 

Përfundimisht deklaron se në asnjë moment nuk ka patur dëshirë për të diskriminuar apo të 

ketë diskriminuar qytetarin në fjalë dhe e gjithë situata është një formë keqinterpretimi ose 

keqkuptimi”. 

 

2. Për administrimin e plotë të informacionit të kërkuar, për një gjykim sa më të drejtë dhe 

objektiv të çështjes, si dhe në zbatim të parimit të barazisë për një proces të rregullt ligjor, 

Komisioneri vlerësoi të nevojshme realizimin e seancës dëgjimore mes palëve. Në këtë kuptim 

me anë të shkresës nr. 1181/3 prot., datë 03.12.2024 “Njoftim për seancë dëgjimore”, 

Komisioneri njoftoi palët lidhur me zhvillimin e seancës dëgjimore më datë 19.12.2024. 

 

Sipas njoftimeve respektive, përmes shkresës nr. 1181/3 prot., datë 03.12.2024, seanca dëgjimore 

u realizua në praninë palës ankuese dhe përfaqësueses së Bashkisë Korçë, znj. L. U. 

 

Nga informacioni i referuar nga ana e znj. L. U. gjatë seancës dëgjimore, u theksua se Bashkia 

Korçë, po ndërmerr hapat për të parashikuar lehtësira për personat me aftësi të kufizuara, sa i 

përket tarifave të aksesimit të institucioneve kulturore apo objektit “Kulla Panoramike”. 

3. Sa më sipër, përmes shkresës nr. 1181/5 prot., datë 23.12.2024, Komisioneri iu drejtua 

Bashkisë Korçë duke kërkuar informacionin e poshtëcituar: 

- A ka parashikuar Bashkia Korçë lehtësira për personat me aftësi të kufizuara, sa i përket 

aksesimit të institucioneve kulturore apo objektit “Kulla Panoramike”? Nëse po, kopje të 

dokumentit ku janë parashikuar.  

- Kopje të vendimin apo aktit në të cilin janë përcaktuar tarifat për të vizituar kullën. 

- Nëse nga ana e Bashkisë Korçë është hartuar apo është në proces hartimi të ndonjë akti për 

krijimin e lehtësirave për personat me aftësi të kufizuara, sa i përket tarifave të aksesimit 

në institucionet kulturore nën administrimin e Bashkisë Korçë apo objektit “Kulla 

Panoramike”, të vihet në dispozicion të Komisionerit. 

 

Në përgjigje përsa më lart, Bashkia Korçë, përmes shkresës6 nr. 8014/1 prot., datë 13.09.2024, 

informoi Komisionerin për Mbrojtjen nga Diskriminimi, lidhur me parashtrimet e saj sa i përket 

ankesës së paraqitur nga subjekti ankues.  

 

Pas realizimit të seancës dëgjimore datë 19.12.2024, Bashkia Korçë me nr. 126 prot., datë 

08.01.2025, informoi Komisionerin se: “Personat me aftësi të kufizuara do të kenë hyrjen falas në 

Atraksionin Turistik “Kulla Panoramike”, si pjesë e angazhimit tonë për të siguruar akses të 

barabartë dhe mundësi vizite për të gjithë. Ky vendim është marrë për të mundësuar që vizita të 

jetë e lehtë dhe pa kosto shtesë për ata që kanë nevoja specifike”.  

4. Sa më sipër, Komisioneri iu drejtua sërish Bashkisë Korçë duke i kërkuar vënien në dispozicion të 

një kopje të aktit (në formën e kërkuar nga ligji), me anë të të cilit është miratuar hyrja falas 

në Atraksionin Turistik “Kulla Panoramike”, në qytetin e Korçës. 

 

Në përgjigje sa më sipër cituar, me shkresën7 nr. 438/1 prot., datë 30.01.2025, informoi Komisionerin 

ndër të tjera se: “...Pas komunikimit me Drejtorinë e Taksave dhe Tarifave Vendore, Sektori i 

Regjistrimit, Vlerësimit dhe Shërbimit të Taksapaguesve, ku i është bërë me dije kërkesa jonë për 

parashikimin e heqjes së tarifës së personave me aftësi të kufizuara për vizitën në Atraksionin Turistik 

“Kulla Panoramike”, në paketën fiskale të vitit 2025, bazuar në Ligjin Nr. 10019, datë 29.12.2008 

 

6 Protokolluar pranë Komisionerit me nr. 1181/2 prot., datë 16.09.2024. 
7 Protokolluar pranë Komisionerit me nr. 130/1 prot., datë 03.02.2025. 

“Kodi Zgjedhor i Republikës së Shqipërisë”, i ndryshuar, neni 91, pika 4 “Katër muaj para datës së 

zgjedhjeve deri në formimin e qeverisë së re pas zgjedhjeve ndalohet propozimi, miratimi ose nxjerrja 

e akteve ligjore ose nënligjore, të cilat parashikojnë dhënien e përfitimeve për kategori të caktuara të 

popullsisë, të tilla si aktet që parashikojnë rritjen e pagave, pensioneve, mbështetjes ekonomike apo 

sociale, uljen ose heqjen e taksave, vendosjen e amnistive fiskale, privatizimin apo dhënien e pasurive 

a të dëmshpërblimeve, etj., përveçse kur nisma kushtëzohet nga gjendja e fatkeqësisë natyrore”, kërkesa 

jonë do merret parasysh pas përfundimit të afateve të miratuara në ligj.” 

 

Lidhur me sa më sipër, Komisioneri vlerëson se, informacioni i kërkuar dhe miratimi i aktit 

nënligjor nga ana e Këshillit Bashkiak Korçë (Bashkia Korçë), lidhur me parashikimin e heqjes së 

tarifës për personat me aftësi të kufizuara për vizitë në Atraksionin Turistik “Kulla Panoramike”, 

në paketën fiskale të vitit 2025, është i domosdoshëm për marrjen e një vendimi përfundimtar për 

çështjen. 

Në nenin 85/3 të Kodit të Procedurave Administrative, përcaktohet se: “3. Në ato raste kur 

informacioni apo dokumentet e kërkuara nga palët janë të domosdoshme për shqyrtimin e 

pretendimit të ngritur nga vetë palët, procedura pezullohet deri në sigurimin e informacionit dhe 

palët njoftohen për këtë gjë”. 

5. Bazuar në sa më sipër, Komisioneri për Mbrojtjen nga Diskriminimi, arrin në përfundimin se, 

procedurat për shqyrtimin e ankesës nr. 170 Regj., datë 23.08.2024, të e S. F., duhet të 

pezullohen referuar parashikimeve të nenit 91, pika 4 të Ligjit Nr. 10019, datë 29.12.2008 

“Kodi Zgjedhor i Republikës së Shqipërisë”, i ndryshuar, duke i lënë afat Bashkisë Korçë për 

miratimin e heqjes së tarifës për personat me aftësi të kufizuara për vizitë në Atraksionin 

Turistik “Kulla Panoramike”, deri në 1 (një) muaj pas përfundimit të zgjedhjeve vendore të 

vitit 2025. Për këtë me vendimin Nr. 59, datë 19.03.2025, vendosi pezullimin e procedurës 

administrative, lidhur me shqyrtimin e ankesës nr. 170 Regj., datë 23.08.2024, të e S. F., deri 

në 1 (një) muaj pas përfundimit të zgjedhjeve për Kuvend të vitit 2025. 

 

6. Pas përfundimit të zgjedhjeve për Kuvend të vitit 2025, me shkresën nr. 130/4 prot., datë 

14.07.2025, Komisioneri iu drejtua sërish Bashkisë Korçë duke kërkuar të vihet në dispozicion, 

kopje e aktit (në formën e kërkuar nga ligji), me anë të të cilit është miratuar hyrja falas në 

Atraksionin Turistik “Kulla Panoramike”, në qytetin e Korçës. 

 

7. Me shkresën8 Nr. 6989/2 prot., datë 21.07.2025, Bashkia Korçë, vuri në dispozicion të 

Komisionerit, “Relacionin për propozim, ndryshim dhe shtesa në Taksat dhe Tarifat Vendore 

për vitin 2025”, ku ndër të tjera është propozuar heqja e tarifës për vizitë në Kullën Panoramike 

të qytetit të Korçës, për personat me aftësi të kufizuara. 

 

 
8 Protokolluar pranë KMD-së me nr. 130/5 prot., datë 24.07.2025 

8. Gjithashtu, me shkresën9 nr. 6989/1 prot., datë 23.07.2025, Bashkia Korçë, informoi 

Komisionerin ndër të tjera se: “...për shkak se jemi në kushtet e ndalimit të parashikuar në 

kreun II, pika II.1, të Vendimit nr. 9, datë 13.02.2025 “Për rregullat e sjelljes së institucioneve 

publike në zgjedhje dhe ndalimin e keqpërdorimit të aseteve publike”, ku citohet se: “Katër 

muaj para datës së zgjedhjeve deri në formimin e qeverisë së re pas zgjedhjeve ndalohet 

propozimi, miratimi ose nxjerrja e akteve ligjore ose nënligjore, të cilat parashikojnë dhënien 

e përfitimeve për kategori të caktuara të popullsisë, të tilla si aktet që parashikojnë rritjen e 

pagave, pensioneve, mbështetjes ekonomike apo sociale, uljen e taksave, vendosjen e amnistive 

fiskale, privatizimin apo dhënien e pasurive a të shpërblimeve etj., përveçse kur nisma 

kushtëzohet nga gjendje të fatkeqësisë natyrore apo kur akti nënligjor nxirret në zbatim të 

afateve të detyrimeve ligjore dhe kur fondet janë të parashikuara përpara afatit të ndaluar, 

sipas këtij vendimi”. Propozimi i Ndërmarrjes së Shërbimeve Publike do ti paraqitet Këshillit 

Bashkiak Korçë në mbledhjen e parë të tij nga momenti që nuk do jemi në kushtet e ndalimit 

të referuar më sipër cituar”.  

 

9. Në vijim, me shkresën10 nr. 6989/4 prot., datë 08.10.2025, Bashkia Korçë vuri në dispozicion 

të Komisionerit kopje të Vendimit Nr. 94, datë 25.09.2025, të Këshillit Bashkiak Korçë, 

përmes së cilit është miratuar përjashtimi nga pagesa e tarifës për vizitë në Kullën Panoramike 

të qytetit për kategorinë e personave me aftësi të kufizuara. 

 

Neni 68, i Ligjit nr. 44/2015 “Kodi i Procedurave Administrative i Republikës së Shqipërisë”, 

parashikon se: “Përfundimi i vendimeve të ndërmjetme 1. Vendimet e ndërmjetme përfundojnë 

automatikisht në rastet e mëposhtme: a) përfundon procedura administrative ose mbaron afati, 

brenda të cilit duhet të ishte dhënë vendimi përfundimtar; b) kur mbaron afati i caktuar në 

vendimin e ndërmjetëm; c) në rastet e tjera të parashikuara shprehimisht me ligj. 2. Organi publik 

shfuqizon vendimet e ndërmjetme, nëse gjatë procedurës bie shkaku i parashikuar në pikën 1, të 

nenit 67, të këtij Kodi”. 

 

Në këto kushte, duke qenë se nga ana e Bashkisë dhe Këshillit Bashkiak Korçë u morën masat për 

përjashtimin nga pagesa e tarifës për vizitë në Kullën Panoramike të qytetit për kategorinë e 

personave me aftësi të kufizuara, Komisioneri çmon të shfuqizojë vendimin e ndërmjetëm dhe të 

vijojë me shqyrtimin administrativ të ankesës. 

 

10. Në këto kushte, referuar informacionit të vënë në dispozicion nga ana e Bashkisë Korçë, lidhur 

me hapat e ndërmarrë për përjashtimin nga pagesa e tarifës për vizitë në Kullën Panoramike të 

qytetit për kategorinë e personave me aftësi të kufizuara, Komisioneri çmoi se është siguruar 

informacioni i mjaftueshëm për çeljen e procedurës së shqyrtimit të ankesës. Në këtë kuptim, 

me vendimin Nr. 239, datë 20.10.2025, vendosi ndërprerjen e pezullimit dhe çeljen e 

procedurës administrative për shqyrtimin e ankesës nr. 170 Regj., datë 23.08.2024, të S. F., 

 
9 Protokolluar pranë KMD-së me nr. 130/6 prot., datë 28.07.2025 

10
 Protokolluar pranë KMD-së me nr. 130/7 prot., datë 13.10.2025 

pasi u administrua informacioni i kërkuar për shqyrtimin e mëtejshëm të ankesës.  

 

Në zbatim të parimit të kontradiktoritetit e transparencës, për një gjykim sa më të drejtë të çështjes, 

S. F., i është dërguar nëpërmjet e-mailit datë 15.10.2025, përgjigja shkresore e vënë në dispozicion 

të Komisionerit nga ana e Bashkisë Korçë. 

Sa më sipër dhe referuar informacionit të paraqitur, Komisioneri vlerëson se, kërkimi i palës 

ankuese, ose ajo që pala ankuese kërkon të arrijë ose të sigurojë, nëpërmjet paraqitjes së ankesës 

objekt shqyrtimi dhe fillimit të kësaj procedure administrative është përmbushur, nëpërmjet ofrimit 

të lehtësirave sa më sipër cituar, lidhur me përjashtimin nga pagesa e tarifës për vizitë në Kullën 

Panoramike të qytetit për kategorinë e personave me aftësi të kufizuara. 

Në nenin 32, pika 3, të ligjit nr. 10221, datë 04.02.2010 “Për Mbrojtjen nga Diskriminimi”, të 

ndryshuar përcaktohet: “3. Për shqyrtimin e ankesave që i drejtohen, komisioneri zbaton normat 

e parashikuara në Kodin e Procedurave Administrative, me përjashtim të procedurave që 

parashikohen nga ky ligj.”  

Neni 90, pika 3, të Kodit të Procedurave Administrative (K.P.A), ka parashikuar se: “Procedura 

administrative, e nisur me kërkesë apo kryesisht, deklarohet e përfunduar pa një vendim 

përfundimtar për çështjen, në rastet e parashikuara në nenet 93-96 të këtij Kodi. Deklarata e 

përfundimit të procedurës administrative, pa një vendim përfundimtar për çështjen, përbën akt 

administrativ”. 

Në këto kushte, Komisioneri vlerëson se qëllimi për të cilin procedimi administrativ ka filluar mbi 

bazën e ankesës së palës ankuese është përmbushur në thelb, pasi u zgjidh problematika e adresuar 

pranë Komisionerit.   

Për rrjedhojë është përmbushur edhe qëllimi i ligjit 10221/2010 “Për Mbrojtjen nga 

Diskriminimi”, të ndryshuar, për sigurimin e të drejtës së çdo personi për:  
 

           “a) barazi përpara ligjit dhe mbrojtje të barabartë nga ligji; 

b) barazi të shanseve dhe mundësive për të ushtruar të drejtat, për të gëzuar liritë 

dhe për të marrë pjesë në jetën publike; 

c) mbrojtje efektive nga diskriminimi dhe nga çdo formë sjelljeje që nxit 

diskriminimin”. 

 

Përfundimisht, referuar sa më sipër, si dhe duke mbajtur në konsideratë: 
 

- Masat efektive konkrete të ndërmarra nga ana e Bashkisë dhe Këshillit Bashkiak Korçë, 

përmes përjashtimit nga pagesa e tarifës për vizitë në Kullën Panoramike të qytetit për 

kategorinë e personave me aftësi të kufizuara; 

- Përmbushjen e qëllimit për të cilin ishte iniciuar ankesa konkrete, si dhe, 

- Qëllimin parandalues të LMD-së, ndërgjegjësimin e ndërmjetësimin për zgjidhje miqësore 

e zbatim efektiv të tij, dhe jo vetëm karakterin konstatues dhe ndëshkues të 

vendimmarrjeve të KMD-së; 

Komisioneri arrin në përfundimin se, procedura administrative për shqyrtimin e ankesës nr. 170 

Regj., datë 23.08.2024, të S. F., kundër Bashkisë Korçë, duhet të deklarohet e përfunduar, pa një 

vendim përfundimtar, për sa kohë që objekti dhe qëllimi që pala ankuese ka kërkuar të realizojë 

nëpërmjet kësaj procedure administrative është përmbushur11. 

 

PËR KËTO ARSYE: 

Mbështetur në nenin 90/3, të ligjit nr. 44/2015 “Kodi i Procedurave Administrative i Republikës 

së Shqipërisë” dhe nenet 32 e 33 të Ligjit nr. 10221, datë 04.02.2010 “Për Mbrojtjen nga 

Diskriminimi”, të ndryshuar, Komisioneri për Mbrojtjen nga Diskriminimi, 

 

V E N D O S I: 

1. Të deklarojë të përfunduar procedurën administrative për shqyrtimin e ankesës nr. 170, datë 

23.08.2024, të S. F. pa një vendim përfundimtar, pasi është arritur qëllimi dhe efektiviteti për 

të cilin ka filluar procedura administrative. 

2. Kundër këtij vendimi lejohet ankim në Gjykatën Administrative të Shkallës së Parë Tiranë, 

brenda 45 ditëve nga marrja dijeni. 

 

 KOMISIONERI 
 

 

  Robert GAJDA 
 

 

 

 

 

 

 

 

 

 

 

 

 

(Shkaku: Aftësia e kufizuar) 

(Fusha: Të mira dhe shërbime) 

 
11 Për analogji citojmë vendimet e KMD-së: Nr. 3, datë 06.01.2025. 

mailto:info@kmd.al
http://www.kmd.al/

	KOMISIONERI PËR MBROJTJEN NGA DISKRIMINIMI
	Nr. 130/10 prot.                           Tiranë, më  20. 10. 2025
	3. Sa më sipër, përmes shkresës nr. 1181/5 prot., datë 23.12.2024, Komisioneri iu drejtua Bashkisë Korçë duke kërkuar informacionin e poshtëcituar:
	4. Sa më sipër, Komisioneri iu drejtua sërish Bashkisë Korçë duke i kërkuar vënien në dispozicion të një kopje të aktit (në formën e kërkuar nga ligji), me anë të të cilit është miratuar hyrja falas në Atraksionin Turistik “Kulla Panoramike”, në qytet...
	Në përgjigje sa më sipër cituar, me shkresën  nr. 438/1 prot., datë 30.01.2025, informoi Komisionerin ndër të tjera se: “...Pas komunikimit me Drejtorinë e Taksave dhe Tarifave Vendore, Sektori i Regjistrimit, Vlerësimit dhe Shërbimit të Taksapaguesve...
	PËR KËTO ARSYE:

